
Galicia estivo inmersa nun modelo de desenvolvemento eólico intensivo desde comezos da década dos 90 do pasado século. Tras unha 
sucesión de variada normativa, constatouse unha actuación extremadamente produtivista e unha situación de case invisibilidade para 
os propietarios dos terreos, entre outros axentes. Na actualidade, estase a desenvolver un proceso intenso de solicitude de instalación 
de parques eólicos, que aumenta a falta de aceptación social para con estas instalacións. Neste artigo faise unha reflexión sobre os 
elementos que debería ter un novo modelo eólico para Galicia, para garantir os beneficios que pertencen a todos os actores implicados e 
gañar en aceptación social, minorando o impacto ambiental.

A NECESIDADE DOUTRO MODELO EÓLICO
PARA GALICIA
Rosa Mª Regueiro Ferreira*

Corren tempos incertos sobre a sustentabilidade, dende a incerta 
efectividade da Axenda 2030, a recuperación da sociedade post-Covid, 
a implementación dos Fondos Next Generation, a inasumible suba dos 
prezos da electricidade e o seu impacto sobre a pobreza enerxética, 
ata a procura dunha transición enerxética “ordenada(?)”. E neste 
crebacabezas  de complicado encaixe, Galicia continúa cun modelo 
enerxético de gran capacidade “verde “ pero  con tonalidade “gris”, 
concentrado en combustibles sólidos e na dependencia enerxética. 

A actual estrutura indica que Galicia segue a ser un centro de 
transformación de enerxía, que importa sobre o 80% da enerxía 
primaria, e no que o 21% da enerxía primaria procede de fontes 
renovables. Por tecnoloxías, o vento rexistra unha tendencia crecente 
continuada, mentres que as restantes presentan oscilacións (ver 
gráfico). A riqueza natural renovable de Galicia non é allea ás 
alteracións climáticas causadas polo modelo fósil hexemónico, que 
altera a súa disposición para producir electricidade. A parte doutras 
actuacións, os encoros están a rexistrar valores baixos de caudal, 
cunha evolución irregular desde o 2000. Pola contra, a biomasa 
experimentou un notable crecemento desde 2008. Esta realidade 
suxire formular chamadas de atención de cara ao futuro enerxético 

para Galicia, sobre todo renovable, con fortaleza para loitar contra a 
pobreza e vulnerabilidade enerxéticas. 

Semella lonxe un modelo sustentable desde a tripla perspectiva que xa 
no 1987 adiantaba o Informe Brutland  (social, económica e ambiental). 
Si, porque desde 1995, cando comezara a andaina eólica en Galicia, 
foise creando un modelo intensivo de explotación do recurso vento 
(ver mapa), pero tamén un modelo excluínte e sen capacidade para 
acadar a aceptación social tan necesaria. E todo cun marco regulador 
multinivel complexo, sustentando pola inexistencia dunha política 
enerxética integral que aceptase compromisos e provocase cambios 
nos comportamentos dos actores implicados. 

A situación que se está a vivir na actualidade constata que o territorio 
galego está practicamente invadido por parques eólicos, como se pode 
comprobar no mapa antes sinalado, e tamén evidencia a necesidade 
doutro modelo eólico para Galicia, un modelo que contemple cambios 
no triplo eixo da sustentabilidade:   

· Un marco regulador actualizado, entendible, integral, con seguridade 
xurídica e acompañado dun proceso administrativo transparente, 

Manifestación “Eólica, Así Non”, Praza do Obradoiro, no Día do Medio Ambiente de 2021.

accesible e contundente ante actuacións susceptibles de fraude. En 
Galicia, conviven dous sistemas de tramitación, un que afecta aos 
parques eólicos de menos de 50 MW (de competencia exclusiva de 
Galicia para a súa autorización e tramitación) e outro dos parques 
eólicos de mais de 50 MW ou situados en territorio de dúas ou máis 
comunidades autónomas (tramitación do Goberno de España para a 
súa autorización e valoración de impacto ambiental). Exposto deste 
xeito semella non haber problema, pero aparece cando permite a 
fragmentación de proxectos. É dicir, cando unha empresa promotora 
quere “esconder” un gran parque eólico mediante a solicitude de 
varios parques eólicos máis pequenos, evitando presentar os efectos 
de sinerxía entre eles e para axilizar a tramitación administrativa. Esta 
práctica foi e é unha realidade habitual no modelo eólico galego.

· Resulta sinxelo comprobar se eses parques eólicos máis pequenos 
comparten ou non infraestruturas básicas de nova construción, porque 
se a pesquisa resulta positiva, estase actuando en contra do marco legal 
actual. O marco regulador autonómico ten que ser contundente, con 
informes obrigatorios e vinculantes que freen a autorización de parques 
que non cumpren o establecido no Plan Sectorial Eólico de Galicia. Nos 
procesos de exposición pública, deben presentarse todos os axentes 

afectados, cidadanía, concellos, incluso cando unha administración ten 
que aportar unha valoración desfavorable fronte o que está a facer outra 
administración superior. Tamén debe mencionarse que a modificación 
da Lei 8/2009, Lei do Desenvolvemento Eólico de Galicia contempla a 
posibilidade de autorización de parques eólicos nas zonas rurais que 
non teñan protección urbanística específica, feito que pode favorece 
unha actuación produtuvista.

· A participación social no desenvolvemento eólico. Directamente 
relacionado co anterior, preséntase como un eixo clave, en tanto que 
se debe pór en valor a propiedade dos terreos aptos para a construción 
dun parque eólico, os solares eólicos. Se un terreo rexistra medicións 
óptimas de recurso vento que permiten a súa explotación industrial, debe 
ser remunerado cunha cantidade acorde a esa capacidade produtiva. 
Para iso, o acceso á información e a transparencia administrativa son 
claves, sen esquecer a posibilidade de que os que sexan propietarios 
poidan ser cooperativistas ou socios nas empresas promotoras, como 
está a pasar desde 1980 noutros países da Unión Europea. A sociedade 
ten que deixar de ser un elemento invisible, ten que converterse no 
que é: un axente de pleno dereito. De forma que os seus intereses non 
sexan invalidados e/ou penalizados en favor dos  grupos enerxéticos. 

· O avance na produción e de penalización do impacto ambiental. 
Dende a perspectiva da produción e do consumo, a autoprodución 
controlada favorecería unha transición enerxética sensata. 
Considerando que gran parte da localización destes parques eólicos 
está no rural e tendo en conta o problema de fixación de poboación 
e dinamismo económico, serían precisos plans industriais sensatos 
que permitisen crear tecido empresarial local. Dende o punto de vista 
ambiental, a minimización do impacto tería que ser un elemento de 
cumprimento obrigatorio, ben sexa na afectación sobre o terreo, a 
flora, a fauna, os edificios próximos, etc. De forma paralela, cumpriría 
realizar unha actualización do canon eólico en función de variables 
que gravasen o impacto xerado tendo en conta as características dos 
aeroxeradores instalados. Non debe esquecerse que desde o 2000 
case o 60% da potencia renovable eólica foi instalada en espazos 
da Rede Natura. Por exemplo, un dos parques eólicos en fase de 
autorización, o parque eólico de Pena do Corvo, está na poligonal 
que pertence á área de Rede Natura vinculada ao Parque Natural 
Fragas do Eume. O proceso de repotenciamento tamén afecta ao 
impacto ambiental, porque a retirada das turbinas antigas non resulta 
inocua, e a substitución reduce o número pero non o tamaño dos 
novos aeroxeradores a colocar.  Importante tamén o impacto no mar, 
coa aposta pola eólica mariña, no que a alteración ou destrución dos 
bancos de pesca e marisqueo, ou a afección sobre rutas migratorias 
das aves deben terse en conta. Outros parques terían afectación 
sobre bens culturais e incluso sobre zonas nas que discorre o Camiño 
de Santiago.

Despois de trinta anos do establecemento do primeiro aeroxerador,  
Galicia precisa un modelo eólico moderno, actualizado e integrador, que 
reparta beneficios ás que participan del. Porque é un bo momento para 
recordar que as persoas somos o principal axente económico e que, 
como dicía Joyce Msuya, directora executiva do Programa das Nacións 
Unidas para o Medio Ambiente, “hai que poñer a natureza no centro das 
nosas decisións para cambiar o mundo”.

